
SUĠĠERIMENTI

Il-Kumitat għall-Iżvilupp Reġjonali jistieden lill-Kumitat għas-Suq Intern u l-Ħarsien tal-
Konsumatur, bħala l-kumitat responsabbli, biex jinkorpora s-suġġerimenti li ġejjin fil-
mozzjoni għal riżoluzzjoni tiegħu:

1. Jemmen li governanza aqwa tas-Suq Uniku tipprovdi opportunitajiet enormi ta' kummerċ, 
investiment u utilizzazzjoni tal-forza tax-xogħol u tista' ttejjeb b'mod sinifikanti l-
prospetti għat-tkabbir lokali u reġjonali;

2. Jirrimarka li l-atturi lokali u reġjonali jwettqu bosta dmirijiet li huma affettwati mil-
leġiżlazzjoni tal-UE dwar is-Suq Uniku speċjalment fil-qasam tal-akkwist pubbliku, l-
għajnuna statali, is-servizzi ta' interess ekonomiku ġenerali u l-konċessjonijiet;

3. Jenfasizza li l-prinċipju tal-awtogovernanza lokali u reġjonali, espliċitament rikonoxxut 
fit-Trattat ta' Lisbona, kif ukoll il-prinċipji tas-sussidjarjetà u tal-proporzjonalità, iridu 
jiffurmaw il-bażi ta' kwalunkwe żvilupp futur ta' politiki fis-Suq Uniku;

4. Jirrakkomanda li l-awtoritajiet lokali u reġjonali u l-assoċjazzjonijiet ġeneriċi tagħhom fl-
Istati Membri kollha jiġu mistiedna jagħmlu suġġerimenti dwar x’ikun l-aħjar mod biex 
jirnexxi t-twettiq sħiħ tas-Suq Uniku, u li l-istituzzjonijiet pubbliċi kollha għandhom jiġu 
mħeġġa jwaqqfu proċess ta’ konsultazzjoni pubblika u ta' diskussjoni b'dan il-għan;

5. Jirrakkomanda li l-Kummissjoni, minbarra l-proċeduri ta' konsultazzjoni u t-trawwim ta' 
djalogu mal-awtoritajiet lokali u reġjonali li għandhom jinfurzaw il-leġiżlazzjoni tal-UE, 
twettaq valutazzjonijiet profondi tal-impatt territorjali fejn jiġu spjegati argumenti 
konvinċenti għall-bżonn ta' regolament dwar is-Suq Uniku qabel ma jiġu adottati xi 
proposti leġiżlattivi;

6. Jirrimarka li servizzi ta' interess ġenerali li jkunu ta’ kwalità għolja u aċċessibbli huma 
kruċjali għall-komunitajiet lokali u li l-provvediment ta' servizzi pubbliċi lokali u 
reġjonali huwa importanti għall-koeżjoni ekonomika, soċjali u territorjali u għalhekk 
għandu jittieħed kont aħjar tal-potenzjal u l-interessi tal-awtoritajiet lokali u reġjonali fl-
iżvilupp ulterjuri tas-Suq Uniku; 

7. Jenfasizza l-bżonn li l-governanza tas-Suq Uniku tkun marbuta b'mod strutturali mal-
politika ta' koeżjoni u mal-prijoritajiet ewlenin tal-Unjoni, b'mod partikolari dawk tal-
Istrateġija UE2020; jipproponi li jiġu stabbiliti patti territorjali fejn l-awtoritajiet lokali u 
reġjonali jiffukaw l-attivitajiet u l-finanzjamenti tagħhom fuq it-tisħiħ tas-Suq Uniku bi 
qbil mal-Istrateġija UE2020 u mal-inizjattivi ewlenin;

8. Jemmen li l-politika ta' koeżjoni tista' tiżgura konverġenza iktar mgħaġġla permezz tal-
integrazzjoni u konnettività ikbar fis-Suq Uniku; biex dan iseħħ, il-politika għandha tibqa' 
tiffoka fuq l-indirizzar tal-fallimenti tas-suq u tiżgura li r-reġjuni jagħmlu użu sħiħ tal-
potenzjal tagħhom għall-iżvilupp fil-kuntest tal-integrazzjoni ekonomika Ewropea;

9. Iqis bħala mhux mixtieqa kwalunkwe klawsola ta' kundizzjonalità fil-Fondi Strutturali 
biex jiġu ppremjati l-iktar Stati Membri dixxiplinati fit-traspożizzjoni tad-direttivi dwar 

is-Suq Uniku u jemmen li l-użu tal-piż rappreżentat mill-appoġġ finanzjarju tal-UE biex 
jingħataw inċentivi għat-traspożizzjoni f'waqtha tar-regoli tas-Suq Uniku ma jkunx ekwu.


